
Gaeltacht uí Chadhain: 
Fís agus Tuairisc

Dónall Ó Braonáin
(Cathaoirleach: Máire Ní Annracháin)

Tuigeadh dom go rabhthas ag iarraidh ar léachtóir na bliana seo díriú in athuair 
ar ghné nó ar ghnéithe de shaothar Mháirtín uí Chadhain. Shocraigh mé dá réir 
nár mhiste athscrúdú a dhéanamh ar thréimhsí agus téacsanna éagsúla i gcorpas 
uí Chadhain agus iarracht a dhéanamh athmheabhair a bhaint as cuid áirithe de 
na téamaí a shaothraigh sé a bhuíochas de na foilseacháin a cuireadh amach le 
blianta beaga anuas. Fiafróidh mé cén buntáiste dúinn an t-úrscéal Athnuachan, a 
bhí scríofa faoin mbliain 1952, i dtaca le fís chruthaitheach uí Chadhain a scagadh, 
ina luathshaothar go háirithe. Cén díol spéise atá sa tráchtas tuairisceoireachta 
ar cheist na Gaeilge, An Ghaeilge Bheo: Destined to Pass (2002), maidir leis an 
léargas ón taobh istigh ar an bpobal traidisiúnta teanga i dtús na 1960í. Tabhar-
far athchuairt ar ‘Aisling agus Aisling Eile’ a foilsíodh sa chnuasach An tSraith 
dhá Tógáil (1970) agus pléifear ceisteanna i dtaca leis an dioscúrsa teanga agus 
polaitiúil atá mar bhunsraith ag an ngearrscéal sin. Sprioc na gceisteanna seo go 
léir is ea Gaeltacht uí Chadhain, idir fhís agus thuairisc, a thabhairt chun grinnis.

An Ghaeltacht Chruthaitheach
Tá dúshlán agus gabhlán ar chuile leathanach a bhreac an Cadhnach. Ní scríbh-
neoir é a chleacht an tsimplíocht agus ba é barr buaic a chuid ealaíne séideadh 
a chur faoi fhocail nó abairtí a bhainfeadh spraoi agus tuisle as léitheoir samh-
laitheach. Níl muid ach i dtús tuisceana ar chuid mhór de shaothar uí Chadhain 
de bharr thoirt an chorpais a chuir sé ar fáil, lena bheo agus tar éis a bháis, agus 
níor mhór don té a ghabhfadh in árach lena chuid téacsanna a bheith foighdeach 

agus grinneas léitheoireachta a chleachtadh le go mbeadh fiúntas ag baint leis an 
anailís liteartha. Níl gar a shéanadh go bhfuil bunáite chumadóireacht uí Chadh-
ain luaite le Cois Fharraige, a cheantar dúchais. Ní gá ach an chéad chnuasach 
gearrscéalta uaidh Idir Shúgradh agus Dáiríre (1939) a oscailt ar leathanach ar 
bith agus seo thú i lár na mbailte fearainn, na garranta, na hairdeanna, na scailp-
eanna agus na tamhnacha. 

Bhain suíomh an úrscéil Cré na Cille (1949) go leor cainte amach. Má bhí 
an scéal, má tá scéal ann, lonnaithe i reilig, sáraíodh na geasa cumadóireachta ar 
fad chomh fada agus a bhain siad le ceist chasta an réalachais sa nualitríocht. Ní 
call duit i ndáiríre fios a bheith agat cá bhfuil Áit an Phuint agus cá bhfuil Áit 
na Cúig Déag le dul go bun angair na bhfaltanas, na spite-anna agus míshásamh 
síoraí Chaitríona Pháidín. Turas gearr é idir dhá cheapach na reilige ach tá acraí 
fairsinge ábhair againn dá bharr. Tá fairsinge ag baint leis an úrscéal Athnuachan 
freisin. 

Tá an scéal, arís má tá scéal ann, lonnaithe i gCois Fharraige sa tréimhse 
iar-chogaidh. Tuigeann muid an méid seo ó bhéal an reacaire, Séamas, fear atá tar 
éis filleadh ar fhód an dúchais i ndiaidh blianta móra fada a chaitheamh i Meiriceá, 
seal príosúnachta caite i gcampa géibhinn faoi cheannas na Seapánach aige agus é 
anois ar an mbaile agus ag déanamh teanntáis le Beartla Mór, laoch nó frith-laoch 
an úrscéil seo. Sa chaint a thug an Cadhnach ar Raidió Éireann ar an 11 Bealtaine 
1952 dúirt sé go mba é an sprioc a bhí aige: ‘Sliseog de shaol baile fearainn in 
Iarthar na hÉireann a d’fhéachas a shnoí i gcruth úrscéil’ (1978: 74). Píosa cainte 
thar a bheith spéisiúil é seo. Thug sé ‘Páipéir Bhreaca’ air, agus ‘Páipéir Bhána’ 
ar chaint a craoladh seachtain ina dhiaidh sin fós. Léargas a bhí sna cainteanna 
seo ar a leagan amach féin i leith na scríbhneoireachta agus tá eolas tábhachtach 
sna píosaí cainte seo nár mhiste a mheá go cúramach i gcás an chnuasaigh Cois 
Caoláire. Bhain sé earraíocht as na téarmaí seo ‘Breac’ agus ‘Bán’ arís eile i dtreo 
dheireadh a shaoil freisin ach ní hionann cineál agus mianach na bpíosaí seo agus 
Páipéir Bhána agus Páipéir Bhreaca (1969) mar ráiteas aeistéite agus ealaíne.

Tá cleachtadh le fada an lá ag scríbhneoirí Iar-Chonnacht mapa samhlaíochta 
a atarraingt dá chuid léitheoirí ach, mar is léir, rí-éigeas na ceirde sin é an Cadh-
nach. Tá baile iomlán cruthaithe ar phár aige: bailte móra i bhfad is i ngearr, bailte 
fearainn, garranta i mbarr an bhaile fiú. Gné amháin de Ghaeltacht uí Chadhain 
an méid seo ar ballasta láidir i mbád seoil na scéalaíochta é:

An Ghealchathair; Réidhleán; Baile Átha an Rí; Balla; Loch Dearg; Boston; Liúrd; 
Baile Mhóinín; Tóin an Bhundúin; Dúiche Sheoigeach; Tulach na bhFuinsean; Móin-
ín Dubh; Linn Gheal; Páirc Gharbh; An Riasc; Gort Beag; An Scailp; Sráid na hAbh-
ann; Sráid an Chalaidh; Tír Thiar; Leitir Cloch; Iorras Briocáin; Bun an Léana; Ard 
Ionnarba; Draigheanach; Leitir Fleisc; An tArd; Gleann na bhFíóg; Léana Mór; An 
Leic; Garraí na Leice; Garraí na Seamsóg; Garraí Sheáin Coc; Garraí Páirteach; Garr-


